
 KONTROL MOZIOA

HIRIKO ANTISORGAILU MAKINEN ETA ERRESPETUZKO SEXU ERLAZIO
SEGURUEN INGURUKO NEURRIAK DIRELA ETA 

Naiara  Sampedro  Perez  EH  BILDU  udal  taldeko  zinegotziak,  Udalbatzaren  Organo
Araudiko 98. artikulua oinarri, mozio hau aurkezten du, Udalbatzan azter dadin. Mozioa
2017ko  uztailaren  10ean  Pertsonen  Zerbitzu  Batzordean  aztertutako  interpelazioaren
ondorioa da.

JUSTIFIKAZIOA

Eragile  sozialek  gogor  aldarrikatutakoari  esker,  Osakidetzak  sustaturiko  prebentzio
kanpaina  baten  barruan  kokatu  ziren  hiriko  farmazia  batzuetan  preserbatibo  makinak.
Helburua  zen  preserbatiboaren  erabilera  bultzatzea  hiesa  eta  sexu bidez  transmititutako
beste  gaixotasun  batzuk  prebenitzeko  neurri  eraginkor  gisa,  baita  nahi  ez  diren
haurdunaldiak ekiditeko ere. Nabarmendu beharra dago, gainera, neurri horiek 16 eta 30
urte bitarteko gazteei zuzenduta zeudela. Modu berean, ezin dugu ahaztu, neurriak hartu
zirenean, kutsatze kasu ugari ari zirela diagnostikatzen preserbatiboak ez erabiltzeagatik.
Hortaz,  inork ezin du zalantzan jarri  antisorgailuen makinek sexu bidez transmititutako
gaixotasunak prebenitzeko ezinbesteko osasun lana egin dutela,  egiten dutela eta egiten
jarraitu beharko luketela. 

2017ko otsailean jakin genuen 2016ko azken hilabeteetan, antisorgailu makinak zituzten
farmaziak bisitatzeaz eta haiek kentzeko agindua emateaz arduratu zirela udaltzainak.

Horrek Farmazeutikoen Elkargoaren eta hiriko hainbat eragileren harridura eta kezka sortu
zuen; horien artean, sexu harreman osasuntsuen aldeko etengabeko kanpainetan lanean ari
diren Gehitu, Harribeltza,  Acasgi, Ehgam edota Bilgune Feminista.

Horren aurrean, Udalbatzak aho batez eskatu zion Udal Gobernuari hirian gelditzen diren
fatxadetako makinak mantentzeko. Udal Gobernuak berak antisorgailu makinen eredua eta
udal eraikinetan jartzeko aukera aztertzeko konpromisoa hartu zuen Donostiako zenbait
eragilerekin.

Martxotik hona bost hilabete igaro dira eta uztaileko Pertsonen Zerbitzu Batzordean azaldu
zitzaigunez, egiten ari den azterketa amaitutakoan emango zaigu haren berri. Besterik ez.
Bost hilabete joan diren arren. 

http://www.donostia.eus/

Modu  berean  gogorarazi  beharra  dago  Udalbatza  osatzen  dugun  taldeok,  2016ko
abenduaren 1aren ospakizunaren aurrean, Parisko Adierazpena onartu genuela eta bertan,
hirugarren puntuan, arriskuaren, ahultasunaren eta transmisioaren zergatiei aurre egiteko
neurri gisa, hauxe adostu genuela:  Behar diren baliabide guztiak martxan jarriko ditugu,
hala nola udal ordenantzak,  eta beste  hainbat  tresna, pertsonek GIB eta beste hainbat
gaixotasun izateko arriskuei aurre egin ahal izateko. Harreman estuan lan egingo dugu
komunitateekin,  zerbitzu  hornitzaileekin,  legea  betearazteko  arduradunekin  eta  beste
hainbat erakunderekin, eta baita ahultasuna duten eta baztertuta dauden kolektiboekin ere,
eta horien artean sartuko dira, baztertutako auzoetako biztanleak, pertsona desplazatuak,
emakume gazteak, sexu langileak,droga xiringa bidez hartzen dutenak, migratzaileak, beste
gizonekin izaten sexu harremanak izaten dituzten gizonak,  eta transexualak,  tolerantzia
sortzeari eta sustatzeari begira.

Horiek horrela, sexu eta osasun harremanen prebentzioan urteetan egin den lana eta hartu
diren neurriak arriskuan egon daitezkeelako, Udal Gobernuak bere konpromisoa bete behar
duela  eta  Udaletik  burutzen  ari  den  lana  lehenbailehen  herritarrekin  lanean  ari  diren
eragileekin  kontrastatu  behar  dela  ulertuta,  hauxe da  behean sinatzen  duen zinegotziak
aurkeztutako 

KONTROL MOZIOA

1.-  Udalbatzak  hertsatuki  eskatzen  dio  Udal  Gobernuari  antisorgailuen  makinak  bide
publikoetan eta udal eraikinetan jartzeko Obra eta Proiektuetako Zuzendaritza egiten ari
den lana lehenbailehen Udalbatza osatzen dugun talde politikoekin eta lanean ari  diren
eragileekin kontrasta dezala. 

2.-  Udalbatzak hertsatuki eskatzen dio Udal Gobernuari 2017ko abenduaren 1eko Hiesa-
ren Kontrako Nazioarteko Egunerako, Udal Gobernuak, eragileekin batera aldarrikapena
antolatzeaz  gain,  hirian  hartuko  diren  neurriak  publiko  egitea,  dagokion sentsibilizazio
kanpainarekin batera.

3.-Udalbatzak  hertsatuki  eskatzen  dio  Udal  Gobernuari  2016an  onartutako  Parisko
Adierazpenean  jasotako  neurriak  betetzea  eta  lanean  ari  diren  eragileak  horretaz
informatzea.

Donostian, 2017ko uztailaren 14an

Naiara Sampedro Perez
EHBilduko Zinegotzia

